
ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՆՈՅԵՄԲԵՐԻ 11-Ի «ՅՈՒՐԱՔԱՆՉՅՈՒՐ ՄԵԿ ԱՌԱՆՁԻՆ ՕԲՅԵԿՏԻ ՓՈՐՁԱՔՆՆՈՒԹՅԱՆ ՄԻՋԻՆ ՆՈՐՄԱՏԻՎԱՅԻՆ ԺԱՄԱԾԱԽՍԸ, ՓՈՐՁԱՔՆՆՈՒԹՅԱՆ ՄԵԿ ԱՌԱՆՁԻՆ ՕԲՅԵԿՏԻ ԳՆԱՀԱՏՄԱՆ ՉԱՓԱՆԻՇՆԵՐԸ ԵՎ ԴՐԱ ՓՈՐՁԱՔՆՆՈՒԹՅԱՆ ԱՐԺԵՔՆ` ԸՍՏ ԴԱՏԱԿԱՆ ՓՈՐՁԱՔՆՆՈՒԹՅՈՒՆՆԵՐԻ ՏԵՍԱԿՆԵՐԻ և ԵՆԹԱՏԵՍԱԿՆԵՐԻ ՍԱՀՄԱՆԵԼՈՒ ՄԱՍԻՆ» N 1864-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1.	Ընթացիկ իրավիճակը և իրավական ակտի ընդունման անհրաժեշտությունը.
ՀՀ փոխվարչապետ Տիգրան Խաչատրյանի մոտ 2024 թվականի օգոստոսի 21-ին կայացած խորհրդակցության արդյունքներով կազմված N ՓՎ/98-2024 արձանագրության 2-րդ կետի 1-ին ենթակետով տրված հանձնարարականի շրջանակում ուսումնասիրվել է ՀՀ կառավարության 2021 թվականի թիվ 1864-L որոշմամբ սահմանված յուրաքանչյուր մեկ առանձին օբյեկտի փորձաքննության միջին նորմատիվային ժամածախսը, փորձաքննության մեկ առանձին օբյեկտի գնահատման չափանիշները և դրա փորձաքննության արժեքն ըստ դատական փորձաքննությունների տեսակների և ենթատեսակների, որի արդյունքում պարզ է դարձել, որ մի շարք տեսակների մասով առկա են փորձաքննության ժամածախսի ծավալների և օբյեկտավորման մեթոդաբանության մասով խնդիրներ, որոնք ուղղակի ազդում են փորձաքննության արժեքի գնագոյացման վրա։ 
Նշված ուսումնասիրության և մասնագիտական հանրության հետ քննարկման արդյունքում պարզ է դարձել, որ գործող որոշմամբ սահմանված օբյեկտավորման մեթոդաբանությունը մի շարք տեսակների և ենթատեսակների մասով հանգեցնում է փորձագիտական ծառայության արժեքի ավելացման, որը որոշակի մասով անհամաչափ է փաստացի կատարվող աշխատանքի ծավալների հետ։ Բացի դրանից, Որոշմամբ սահմանված փորձաքննությունների մի շարք տեսակներում բացակայում են փորձաքննության այնպիսի ենթատեսակներ, որոնք արդիական են և բավականին հաճախակի են նշանակվում դատաքննչական մարմինների կողմից։ Ոչ սպառիչ և ոչ ամբողջական տեսակների հանգամանքով պայմանավորված ցանկում չնշված ենթատեսակների փորձաքննությունները շատ հաճախ ձևակերպվում են դրան մոտարկված մեկ այլ ենթատեսակի փորձաքննության մեջ, որը ոչ միայն չի նույնանում փաստացի կատարվող աշխատանքների հետ, այլև որոշակի դեպքերում անհարկի ավելացնում է փորձաքննության արժեքը։
Հիմք ընդունելով վերոգրյալը, վերոնշյալ խնդիրների լուծման նպատակով անհրաժեշտություն է առաջացել ձեռնամուխ լինել համապատասխան օրենսդրական փոփոխությունների իրականացմանը:

2. Առաջարկվող կարգավորման բնույթը.
Նախագով ներկայացված փոփոխությունները և լրացումներն, ընդհանուր առմամբ հանգում են հետևյալին.
Մի շարք ենթատեսակների փորձաքննությունների մասով վերանայվել են յուրաքանչյուր մեկ առանձին օբյեկտի փորձաքննության օբյեկտավորման մեթոդաբանությունները, գործնականում առավել հաճախ իրականացվող ենթատեսակների մասով դրանք փոփոխվել և օպտիմալացվել։ Օրինակ՝ գործող կարգավորման համաձայն՝ Փաստաթղթի և/կամ դրա պատրաստման եղանակի փորձաքննության դեպքում միևնույն եղանակով կատարված յուրաքանչյուր մինչև ներառյալ երեք հետազոտելի փաստաթղթերի ամբողջությունը հաշվարկվում է մեկ օբյեկտ, իսկ առաջարկվող կարգավորման համաձայն միևնույն եղանակով կատարված յուրաքանչյուր մինչև ներառյալ 5 հետազոտելի փաստաթղթերի ամբողջությունը կհաշվարկվի որպես մեկ օբյեկտ։
Բացի դրանից, սահմանվել են մի շարք նոր ենթատեսակի փորձաքննություններ՝ այդ թվում դրանց յուրաքանչյուր մեկ առանձին օբյեկտի փորձաքննության միջին նորմատիվային ժամածախսը, գնահատման չափանիշները և արժեքները, որի արդյունքում առավել ճշգրիտ է դարձել ենթատեսակների տարանջատումը, ինչն էլ իր հերթին կհանգեցնի փաստացի կատարված փորձաքննության արժեքի առավել ճշգրիտ և հիմնավոր հաշվարկմանը։
Առաջարվող փոփոխությունների արդյունքում 2024 թվականին պետության կողմից ձեռքբերված փորձագիտական ծառայությունների տարեկան ծավալների չափով համանման ծավալներով և տեսակներով ծառայություններ հետագայում ձեռքբերելու դեպքում, դրանց արժեքը համեմատած 2024 թվականի կնվազի մոտ 60 տոկոս ձեռագրաբանական, մոտ 40 տոկոս փաստաթղթաբանական, մոտ 36 տոկոս հետքաբանական, մոտ 15 տոկոս ձգաբանական, մոտ 46 տոկոս նյութագիտական, մոտ 30 տոկոս հրդեհատեխնիկական, մոտ 22 տոկոս համակարգչատեխնիկական տեսակներով՝ ընդհանուր միջինում 35 տոկոսի չափով։
Նախագծի ընդունման արդյունքում կապահովվի դատական փորձաքննությունների մատուցման ծառայությունների դիմաց համարժեք ֆինանսավորման տրամադրումը և համապատասխան միջոցառումներով նախատեսված արդյունքների ապահովումը:

3. Նախագծերի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ արդարադատության նախարարության կողմից:

4. Ակնկալվող արդյունքը.
Նախագծի ընդունման արդյունքում նախատեսվում է պետության կողմից ձեռքբերվող փորձագիտական ծառայությունների արժեքների նվազում միջինացված 35 տոկոսի չափով։

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունմամբ նախատեսվում է ՀՀ պետական բյուջեի ծախսերի նվազում փորձագիտական ծառայությունների ձեռքբերման մասով։
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Նախագծի ընդունմամբ անհրաժեշտություն չի առաջանալու կատարելու փոփոխություն ոլորտային ենթաօրենսդրական ակտերում:

7. Ռազմավարական փաստաթղթերի հետ նախագծի կապի մասին.
Նախագծերի ընդունումը չի բխում համապատասխան ռազմավարական փաստաթղթերից:
Հիմնավորում_1864-L_31.10.2024

